Thema: Diolchgarwch
Diolch am fwyd. Dilyn taith y dorth!

Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
Adnoddau: Mae Sleidiau Ppt gyda lluniau cnydau/cynhaeaf wedi ei baratoi. Os nad ydych am ei ddefnyddio darparwch luniau.

Byddai’n dda i addurno’r ystafell gyda lluniau o wahanol fwydydd neu i’r plant ddod â bwydydd i mewn i’w dosbarthu wedyn i rai anghenus. (Cofiwch ddefnyddio geiriau tafodieithol sy’n addas i’ch ardal e.e. blawd=fflŵr=can)
Sleid 1: Diolchgarwch
· Mae’n amser i ddathlu’r cynhaeaf. Mae’n amser diolchgarwch. 
· Ond beth ydy cynhaeaf? Beth ydy diolchgarwch?
Sleid 2: Ffermwr yn gweithio

· Cyn y Gaeaf, sef erbyn yr adeg yma o’r flwyddyn, mae’r ffermwyr wedi casglu’r cnydau o’r caeau ac wedi eu storio’n ofalus. Nawr rydyn ni’n cael cyfle i ddiolch am holl gynnyrch y tir – y gwenith a’r ŷd, y tatws a’r moron, y llysiau a’r ffrwythau sy’n mynd i ymddangos yn hwyr neu’n hwyrach ar ein platiau bwyd ni i gyd.

· Mae Cristnogion yn dathlu Diolchgarwch am eu bod eisiau diolch i Dduw am y bwyd a diod mae nhw’n eu cael drwy’r flwyddyn. Mae nhw eisiau diolch am yr haul a’r glaw sy’n peri i’r cnydau dyfu yn y caeau.

Cân: Braf yw bwyta (Glas, Glas Blaned) – un bennill

Braf yw bwyta

Brechdan gaws neu jam,

Tost a marmeit, 

Crisps a salad ham.

Byrgyr, sglodion, 

Sgons a mafon

Diolch Dduw am fwyd.
· Ydych chi’n gwybod o ble mae’ch bwyd yn dod?

· Mewn astudiaeth ym Mis Mehefin 2013 holwyd 27,500 o blant am wahanol fathau o fwyd. Roedd rhai o’r atebion yn syfrdanol!*

· Roedd un o bob tri plentyn yn meddwl bod caws yn dod o blanhigyn.

· Roedd 10% o’r plant yn meddwl fod tatws yn tyfu ar goed.

· Roedd un o bob deg plentyn mewn ysgol Uwchradd yn credu bod tomatos yn tyfu o dan y ddaear.

· Roedd chwarter y plant o oedran cynradd yn meddwl fod fish fingers wedi eu gwneud o gig cyw iâr neu fochyn!
· Mae’n amlwg bod rhaid meddwl yn fwy gofalus am ein bwyd.
· Mae bwyd yn teithio o’r fferm i’n platiau ni. Gadewch i ni fynd ar daith gyda un dorth o fara:
Sleid 3: Geiriau’r bennill

· Dyma bennill enwog yn y Gymraeg sy’n sôn am fara –

“ Tu ôl i’r dorth mae’r blawd

Tu ôl i’r blawd mae’r felin,

Tu ôl i’r felin, draw ar y bryn,

Mae cae o wenith melyn

Uwchben y cae mae’r haul

Sy’n lliwio pob tywysen,

Uwchben yr haul, mae Duw sy’n rhoi
Y gwynt a’r glaw a’r heulwen.
· Mae angen gwynt a glaw a heulwen er mwyn i’r ffermwr allu tyfu ei gnydau yn y cae.  
Sleid 4: Yr haul

· Dyma’r haul (llun o’r haul). Heb yr haul fyddai dim yn tyfu ar y ddaear. Petaen ni’n agosach at yr haul mi fydden ni’n llosgi’n grimp. Petaen ni’n bellach oddi wrth yr haul byddai’n rhy oer i neb fyw. 
· Yn wyrthiol rydyn ni’n pellter perffaith o’r haul i fywyd gael ei gynnal. Hyd yn oed pan mae hi’n bwrw glaw yn drwm mae’r haul yn codi ac yn machlud.
Sleid 5: Glaw

· Mae’r glaw yn disgyn yn gyson yma yng Nghymru ac yn dyfrio’r ddaear. Heb y glaw byddai’r tir yn sychu a byddai popeth yn marw.  

Sleid 6: Dail yn dawnsio yn y gwynt

· Mae’r gwynt yn chwythu ac yn cario hadau o le i le. Weithiau mae’r hadau yn disgyn ar dir da ac yn egino. Mae peillio gan y gwynt (pollination) yn rhan bwysig iawn o fyd natur.
· Mae’r ffermwr y plannu gwenith yn ei gaeau. Mae’r gwenith yn tyfu yn ystod yr Haf ac yn barod i’w dorri a’i gasglu adeg y cynhaeaf.

Sleid 7: Gwenith
· Mae’r ffermwr yn gwerthu’r gwenith i’r melinydd, sy’n ei falu’n fân iawn er mwyn gwneud blawd.
Sleid 8: Blawd, a sachau o flawd

· Mae’r blawd yn cael ei roi mewn sachau a’i werthu i’r pobydd, sy’n ei ddefnyddio i wneud bara.

Sleid 9: Pobydd yn tynnu rholiau bara allan o’r ffwrn/popty
· Mae’r bara yn cael ei werthu i’r siopau, a wedyn rydyn ni yn gallu mynd yno i’w brynu.
· Mae’r rhan fwyaf ohonon ni yn cymryd y dorth (dangos torth) yn ganiataol ond mae yna lot o bobl yn cydweithio i wneud y bara rydyn ni’n ei fwynhau o ddydd i ddydd. Ac wrth gwrs, rhaid i ni gofio hefyd, 

Uwchben y cae mae’r haul

Sy’n lliwio pob tywysen,

Uwchben yr haul, mae Duw sy’n rhoi

Y gwynt a’r glaw a’r heulwen.
Sleid 10: Diolch

· Cân – ar y thema Diolch
· Gweddïwn: Ein Tad yr hwn wyt yn y nefoedd, diolch i ti am y bara rydyn ni’n fwynhau bob dydd. Diolch am ein gwlad. Mae Cymru’n wlad ffrwythlon, gyda thir da a ffermwyr gweithgar. Diolch i ti am ddarparu haul a glaw, a diolch i ti am y cnydau sy’n tyfu yn y caeau. Diolch am flwyddyn arall o ddigonedd. Helpa ni i rannu gyda rhai sy’n llai ffodus na ni. Amen.

